
“Eszena 2008” Dantza Jaialdiaren baitan, asteburu honetan, Nafarroako zazpi herritan eskainiko dituzte ikuskizunak 

Osteguna, 2008ko apirilaren 10a. “Eszena 2008” Dantza Jaialdiaren baitan, asteburu honetan, Lizarra, Uharte, Altsasu, Bera, Castejón, Noain eta Ablitasen eskainiko dituzte emanaldiak. Hain zuzen ere, “Ballet de Carmen Cantero” Konpainiaren folklorea, Carmen Larraz nafar dantzariaren proposamena, “Íberica Danza” Konpainiaren espainiar dantza, eta L’explose Kolonbiako Nazioarteko Konpainiaren eta Tempomobile Konpainiaren lanak izanen dira ikusgai. 

Carmen Canteroren Balletak “Esencia Pura” aurkeztuko du, bihar (ostirala, apirilaren 11), 20:30ean, Lizarrako Golem Los Llanos zinema aretoetan, eta larunbatean (apirilaren 12a), 20:00etan, Castejóngo Sarasate Kultur Etxean. 


Carmen Canteroren Balleta 1997an sortu zuten, espainiar dantzaren ohiturak, tradizioa eta adierazteko moduak bizirik mantentzeko helburuarekin. 


Carmen Cantero Ciudad Realen jaio zen, eta 18 urterekin Madrilera joan zen, espainiar folklorea aztertu, landu eta hedatzeko asmoarekin. Bere trebakuntzan eragin handia izan dute Carmen Gordo, Eloy Pericet, Pedro Azorín, Teresa Maizal, Martín Vargas edo Maestro Morales irakasleek. Besteak beste, honako ekitaldi hauetan parte hartu izan du: Espainiako Tabacaleraren Mendeurrenean (Filipinetan), Epcot Centerren inaugurazioan (Floridako Disney Worlden), Hispanitatearen festan (Miamin), edo Osaka eta Sevillako Expo erakusketetan. Bere konpainiarekin (Ballet de Carmen Cantero) hainbat lan egin izan ditu. 


Carmen Larraz nafar dantzariak, berriz, “Crisálida” aurkeztuko du, bakarkako lana, Uharteko Arte Garaikidearen Zentroan, ostiralean (apirilaren 11) eta larunbatean (apirilaren 12a), 20:30ean. 

Carmen Larraz Nafarroako Dantza Eskolan hasi zen trebatzen, eta ondoren, Amsterdameko School for New Dance Development eskolan aritu zen. 2000n, X-Group egin zuen, nazioarteko koreografoentzako lanbide heziketako nazioarteko programa trinkoa, norberaren lanak sortzeko gunea ere eskaintzen duena. Dantzaren arloko nazioarteko hainbat proiektutan parte hartu du, eta azkenekoa “Fixed Tour” izan da. Esloveniako Kultura Ministerioarekin eta Plestni Theatrerekin elkarlanean egindako proiektua da, Atenasko Anoixis Antzokiak eta Burlatako Kultur Etxeak ekoitzi dutena. 

Ibérica de Danza Konpainiak bi emanaldi eskainiko ditu. Lehenengoa, larunbatean (apirilaren 12a), 20:30ean, Altsasuko Iortia Kultur Etxean; eta bigarrena, igandean (apirilaren 13a), 19:00etan, Ablitasko Kultur Etxean. 


Ibérica de Danza Manuel Segovia eta Violeta Ruizek sortu zuten, 1993an. Konpainiako zuzendari artistikoa eta koreografoa Manuel Segovia da. Besteak beste, 2001eko Dantza Sari Nazionala (sormenaren saria), edo 2004ko Madril Hiria Saria (koreografiaren saria) jaso ditu. Bere konpainiarako eta Antzerki Klasikoko Konpainia Nazionalerako koreografiak sortzeaz gain, “La Maja de Goya” musikala edo Carmen Parisentzako bideoklip bat ere egin ditu. Rafael Amargoren konpainiarekin lan egin izan du, eta baita telebistako serie batzuetako ekoizpenean ere. Era berean, Folkinvierno sortu zuen, Las Rozasen, eta bertako zuzendaria da. Gainera, dantza ikastaroak ematen ditu. 


2008an hamabosgarren urteurrena bete du Ibérica de Danza konpainiak, eta Eszena Jaialdian “Cerialia” izeneko ikuskizuna aurkeztuko du, 1993an sortu zuen lehenengo lana. Ceres nekazaritzaren jainkoaren ohoretan erromatarrek egiten zituzten festak ekartzen ditu gogora lanaren izenak. Aipaturiko festak apirilean egiten zituzten, garia burutzen hasten den garaian.


L’explose Kolonbiako Nazioarteko Konpainiak “¿Por quién lloran mis amores?” aurkeztuko du, larunbatean (apirilaren 12a), 19:00etan, Berako Kultur Etxean. 


Ikuskizun horretan kristalezko edalontziz betetako agertoki batean egiten du dantza, edalontzirik ez balego bezala, dantzari batek. Lanaren bidez dantzaren garbitasunera itzuli nahi izan du Tino Fernández koreografoak, adierazpen bakar gisa. Kristalezko 400 edalontzik osatzen duten gune eszenikoan eraikitako istorioa da. Edalontziek dantzaria harrapatuta daukate, eta haren mugimenduak oztopatzen dituzte. 


Amaitzeko, Tempomobile konpainiak “Inventana” aurkeztuko du, igandean (apirilaren 13a), 18:00etan, Noaingo Kultur Etxean. 


“Inventana” Barañaingo Auditorioak, Zizur Nagusiko Kultur Patronatuak eta Antsoaingo Antzokiak ekoitzi dute, Nafarroako Gobernuaren laguntzarekin. Irailaren 29an estreinatu zuten, Barañaingo Auditorioan. 


Tempomobile konpainia Iruñean sortu zuten, 1994an, Becky Siegel iparramerikar koreografoaren zuzendaritzapean. Harrezkero, Espainiako eta atzerriko antzoki eta jaialdietan dantzatu izan du konpainiak. Gainera, ahalegin handia egin du Nafarroan dantza garaikidearen zaleak sortzeko. 

Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago. 

